
AVTOTRANSPORT KORXONALARINING 
IQTISODIY KO‘RSATKICHLARI TAHLILI VA 
ULARNI YAXSHILASHGA TA’SIR ETUVCHI 
OMILLAR

Laylo Akbarova
Toshkent davlat transport universiteti dotsenti
ORCID: 0000-0001-7568-4687
E-mail: akbarova1965@gmail.com

Komolov Adxam Dilshod o‘g‘li
Toshkent davlat transport universiteti magistranti

Annotatsiya. Mazkur maqolada avtotransport korxonalarining asosiy iqtisodiy ko‘rsatkichlari tahlil qilinib, ularni 
yaxshilashga ta’sir etuvchi omillar ilmiy asosda o‘rganilgan. Tadqiqot jarayonida tannarx, foyda, rentabellik, asosiy 
fondlardan foydalanish samaradorligi hamda mehnat unumdorligi kabi muhim iqtisodiy ko‘rsatkichlar chuqur tahlil 
qilingan. O‘zbekiston sharoitidagi avtotransport korxonalarining amaldagi holati xorijiy tajribalar bilan taqqoslanib, 
iqtisodiy samaradorlikni oshirishga qaratilgan amaliy taklif va tavsiyalar ishlab chiqilgan. Tadqiqot natijalari avtotransport 
korxonalarida boshqaruv qarorlarini takomillashtirishda muhim ilmiy-amaliy ahamiyatga ega.

Kalit soʻzlar: avtotransport korxonasi, iqtisodiy ko‘rsatkichlar, tannarx, foyda, rentabellik, transport samaradorligi.
Abstract. This article provides a comprehensive analysis of the key economic indicators of road transport enterprises and 
examines the factors influencing their improvement. The study focuses on major economic indicators such as service 
cost, profit, profitability, efficiency of fixed assets utilization, and labor productivity. The current state of road transport 
enterprises in Uzbekistan is compared with international practices, and practical recommendations aimed at enhancing 
economic efficiency are proposed. The research findings have significant theoretical and practical value for improving 
management decision-making in road transport enterprises.

Key words: road transport enterprise, economic indicators, cost, profit, profitability, transport efficiency.
Аннотация. В статье проведён комплексный анализ основных экономических показателей автотранспортных 
предприятий и исследованы факторы, влияющие на их улучшение. В ходе исследования рассмотрены такие 
ключевые показатели, как себестоимость, прибыль, рентабельность, эффективность использования основных 
фондов и производительность труда. Текущее состояние автотранспортных предприятий в условиях Узбекистана 
сопоставлено с зарубежным опытом, а также разработаны практические рекомендации, направленные 
на повышение экономической эффективности. Результаты исследования могут быть использованы при 
совершенствовании управленческих решений в деятельности автотранспортных предприятий.

Ключевые слова: автотранспортное предприятие, экономические показатели, себестоимость, прибыль, 
рентабельность, эффективность транспорта.

K I R I S H
O‘zbekiston sharoitida avtomobil transporti yuk va yo‘lovchi tashish bozorida yetakchi o‘rinni egallab, 

transport xizmatlari umumiy hajmining asosiy qismini tashkil etadi. Shunga qaramasdan, mahalliy avtotransport 
korxonalarida tannarxning yuqoriligi, parkdan foydalanish koeffitsiyentining pastligi, mehnat unumdorligining 
yetarli darajada oshmasligi kabi muammolar saqlanib qolmoqda. Mazkur muammolar xorijiy tajriba bilan 
taqqoslanganda yanada yaqqol namoyon bo‘lib, rivojlangan mamlakatlarda avtotransport korxonalarining 
iqtisodiy samaradorligi asosan zamonaviy boshqaruv yondashuvlari, raqamli monitoring tizimlari hamda 
xarajatlarni optimallashtirish mexanizmlari hisobiga ta’minlanayotgani kuzatiladi. Ushbu tafovut ilmiy tadqiqotlar 
orqali chuqur tahlil qilinishi zarur bo‘lgan muhim ilmiy bo‘shliqni yuzaga keltiradi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 165

2026-yil, fevral. № 2-son.

Mazkur tadqiqotning obyekti avtotransport korxonalarining ishlab chiqarish-xo‘jalik va moliyaviy faoliyati 
jarayonidir. Tadqiqotning predmeti esa avtotransport korxonalarida shakllanadigan iqtisodiy ko‘rsatkichlar 
— transport xizmatlari tannarxi, foyda, rentabellik, asosiy fondlardan foydalanish samaradorligi, parkdan 
foydalanish koeffitsiyenti hamda mehnat unumdorligi bilan bog‘liq iqtisodiy munosabatlardan iborat.

Tadqiqotning asosiy maqsadi avtotransport korxonalarining iqtisodiy ko‘rsatkichlarini kompleks tahlil qilish, 
ularning samaradorligiga ta’sir etuvchi ichki va tashqi omillarni aniqlash hamda xorijiy tajriba asosida iqtisodiy 
samaradorlikni oshirishga qaratilgan ilmiy asoslangan taklif va tavsiyalar ishlab chiqishdan iborat. Ushbu 
maqsadga erishish uchun quyidagi vazifalar belgilandi:

•	 avtotransport korxonalarining asosiy iqtisodiy ko‘rsatkichlari mazmuni va baholash mezonlarini ilmiy 
jihatdan asoslash;

•	 iqtisodiy ko‘rsatkichlarning hozirgi holatini statistik va tahliliy usullar asosida o‘rganish;
•	 iqtisodiy samaradorlikka ta’sir etuvchi omillarni tizimli va taqqoslama tahlil qilish;
•	 O‘zbekiston sharoitidagi holatni xorijiy mamlakatlar tajribasi bilan solishtirish;
•	 tahlil natijalari asosida iqtisodiy ko‘rsatkichlarni yaxshilash bo‘yicha amaliy tavsiyalar ishlab chiqish.
Mazkur tadqiqotning ilmiy yangiligi avtotransport korxonalarining iqtisodiy ko‘rsatkichlari o‘rtasidagi o‘zaro 

bog‘liqlikni tizimli yondashuv asosida ochib berilishi, xarajatlar hamda parkdan foydalanish samaradorligini 
yaxshilashning ustuvor yo‘nalishlari aniqlanishi, shuningdek, xorijiy tajriba bilan taqqoslash asosida mahalliy 
sharoitga moslashtirilgan takliflar ishlab chiqilishi bilan belgilanadi.

Tadqiqotning ilmiy-amaliy ahamiyati shundan iboratki, olingan natijalar avtotransport korxonalarida iqtisodiy 
tahlilni chuqurlashtirish, xarajatlarni boshqarish mexanizmlarini takomillashtirish hamda boshqaruv qarorlarini 
qabul qilish jarayonida amaliy jihatdan qo‘llanilishi mumkin.

Avtotransport korxonalari mamlakat iqtisodiyotining muhim infratuzilmaviy bo‘g‘ini hisoblanib, yuk va 
yo‘lovchi tashish orqali ishlab chiqarish hamda xizmat ko‘rsatish sohalarining uzluksiz faoliyatini ta’minlaydi. 
Iqtisodiy globallashuv, bozor munosabatlarining chuqurlashuvi hamda logistika jarayonlarining murakkablashuvi 
sharoitida avtotransport korxonalarining iqtisodiy samaradorligini oshirish masalasi alohida dolzarblik kasb 
etmoqda. Ayniqsa, transport xizmatlari tannarxining yuqoriligi, asosiy fondlarning eskirishi, yoqilg‘i-moylash 
materiallari sarfining oshishi va mehnat unumdorligining yetarli darajada bo‘lmasligi mazkur sohada iqtisodiy 
ko‘rsatkichlarni kompleks tahlil qilishni talab etadi [1].

M A V Z U G A  O I D  A D A B I Y O T L A R  S H A R H I
Avtotransport korxonalari faoliyatining iqtisodiy samaradorligini baholash masalalari iqtisodiyot va transport 

menejmenti bo‘yicha ilmiy adabiyotlarda keng yoritilgan. O‘zbekistonlik iqtisodchi olimlardan A.A. Abdug‘aniyev 
transport korxonalarining samaradorligi ko‘p jihatdan asosiy fondlardan foydalanish darajasi hamda 
ekspluatatsiya xarajatlarini optimallashtirish bilan bog‘liqligini ta’kidlaydi [2]. Muallif transport vositalarining 
texnik holati va ularning yuk bilan bandlik darajasi iqtisodiy natijalarga bevosita ta’sir ko‘rsatishini ilmiy asoslab 
bergan.

Shuningdek, R.X. Alimuhamedovning transport iqtisodiyotiga oid tadqiqotlarida avtotransport xizmatlari 
tannarxini shakllantiruvchi omillar tizimli tahlil qilingan bo‘lib, yoqilg‘i sarfi, amortizatsiya ajratmalari hamda 
mehnat xarajatlari asosiy xarajat moddalarini tashkil etishi ko‘rsatib berilgan [3]. Ushbu yondashuv avtotransport 
korxonalarida xarajatlarni kamaytirish orqali rentabellikni oshirish imkoniyatlarini aniqlashda muhim ahamiyat 
kasb etadi.

Xorijiy adabiyotlarda esa P. Button transport iqtisodiyoti bo‘yicha olib borgan tadqiqotlarida transport 
xizmatlari samaradorligini baholashda ishlab chiqarish xarajatlari va xizmat sifati o‘rtasidagi muvozanat muhim 
ekanligini asoslaydi [4]. Muallifning fikricha, iqtisodiy ko‘rsatkichlarning yaxshilanishi nafaqat moliyaviy natijalar, 
balki tashish ishonchliligi va vaqt tejamkorligi bilan ham uzviy bog‘liqdir.

Shu bilan birga, J. Rodrigue transport va logistika tizimlarini tahlil qilishda transport korxonalarining iqtisodiy 
ko‘rsatkichlari bozor talablariga moslashuvchanlik darajasi bilan bevosita bog‘liq ekanligini qayd etadi [5]. 
Ushbu ilmiy qarashlar avtotransport korxonalarining iqtisodiy holatini kompleks baholash zarurligini ko‘rsatadi.

T A D Q I Q O T  M E T O D O L O G I YA S I
Mazkur maqolani tayyorlash jarayonida iqtisodiy tahlilning umumiy va maxsus usullaridan foydalanildi. 

Jumladan, taqqoslash usuli orqali avtotransport korxonalarining turli davrlardagi iqtisodiy ko‘rsatkichlari o‘zaro 
solishtirildi. Ushbu usul yordamida tannarx, foyda va rentabellik ko‘rsatkichlaridagi o‘zgarishlar aniqlanib, 
ularning dinamikasi baholandi.

Statistik tahlil usuli asosida O‘zbekiston Respublikasi Statistika agentligi ma’lumotlari o‘rganildi hamda 
transport xizmatlari hajmi va ulardan olinadigan daromad ko‘rsatkichlari tahlil qilindi [6]. Shuningdek, tizimli 

yondashuv asosida iqtisodiy ko‘rsatkichlarga ta’sir etuvchi tashqi va ichki omillar o‘zaro bog‘liqlikda ko‘rib 
chiqildi. Ushbu metodologiya tahlil natijalarining ilmiy asoslanganligini ta’minlashga xizmat qildi.

T A H L I L  V A  N A T I J A L A R
O‘zbekistonda transport xizmatlari bozori tarkibida avtomobil transporti yetakchi o‘rinni egallaydi. 2025-

yil yanvar–sentyabr oylarida transport xizmatlari hajmi 133 590,7 mlrd so‘mni tashkil etib, uning tarkibida 
avtomobil transporti xizmatlari ulushi 50,3 foizni tashkil qilgan [7]. 2025-yil yanvar–dekabr yakunida esa 
transport xizmatlari hajmi 188,3 trln so‘mga yetgani, avtomobil transporti xizmatlari ulushi 50,9 foizni (95,9 
trln so‘m) tashkil etgani qayd etiladi [8]. Mazkur holat avtotransport korxonalarining iqtisodiy ko‘rsatkichlari — 
tannarx, foyda, rentabellik, parkdan foydalanish darajasi va mehnat unumdorligini chuqur tahlil qilish zarurligini 
ko‘rsatadi [9].

Amaliyotda ko‘p uchraydigan holatlardan biri tashish hajmining ortishi fonida foyda va rentabellikning 
kutilgan darajada oshmasligidir. Bunga asosiy sabab sifatida ekspluatatsiya xarajatlarining — yoqilg‘i-moylash 
materiallari, ehtiyot qismlar, ta’mirlash ishlari, amortizatsiya, sug‘urta hamda haydovchilar mehnati bilan bog‘liq 
xarajatlarning daromadga nisbatan tezroq o‘sishini ko‘rsatish mumkin. M.B. Kalonov avtotransport korxonalarida 
xarajatlar hisobi va tahlilini takomillashtirishga bag‘ishlangan ilmiy ishlarida aynan xarajatlarning “qayerda 
va nima sababdan oshayotgani”ni aniqlashga qaratilgan boshqaruv tahlili mexanizmlarining yetishmasligi 
rentabellikning pasayishiga olib keluvchi muhim omillardan biri ekanini ta’kidlaydi. Ushbu yondashuv “ko‘p reys 
— ko‘p foyda” degan soddalashtirilgan tasavvur doimo o‘zini oqlamasligini, rentabellikni baholashda xarajatlar 
tuzilmasi va boshqaruv sifati hal qiluvchi ahamiyatga ega ekanini ko‘rsatadi [10].

Mahalliy ilmiy tadqiqotlarda avtotransport korxonalarining iqtisodiy samaradorligini oshirishda uchta asosiy 
yo‘nalish takroran ta’kidlanadi. Birinchidan, tannarxni pasaytirish, jumladan, yoqilg‘i sarfi, ta’mirlash xarajatlari 
va amortizatsiya ajratmalarini optimallashtirish; ikkinchidan, parkdan foydalanish koeffitsiyentini oshirish orqali 
bekor turish va bo‘sh yurishlarni kamaytirish; uchinchidan, boshqaruv qarorlarini tahliliy asosda qabul qilish, 
ya’ni reja–fakt tahlili va xarajat markazlari kesimida monitoringni yo‘lga qo‘yish [9][10]. D.B. Djabborov, Sh.T. 
Xudoyorov va O.R. Pardayev tomonidan tayyorlangan “Avtomobil transporti korxonalari iqtisodiyoti” manbasida 
tannarx, foyda, rentabellik, fond qaytimi va mehnat unumdorligi kabi ko‘rsatkichlarni hisoblash hamda ularni 
yaxshilash yo‘llari tizimli yoritilgan bo‘lib, korxona faoliyatini “ko‘rsatkichlar tizimi” asosida boshqarish zarurligi 
asoslab beriladi [9]. Kalonovning dissertatsiya yo‘nalishidagi tadqiqotlari ham avtotransport korxonalarida 
xarajatlar hisobini takomillashtirish masalasini mustaqil ilmiy muammo sifatida ko‘tarib, tannarxni pasaytirish 
orqali rentabellikni oshirishning metodik asoslarini kuchaytiradi [11].

O‘zbekistonda avtotransport korxonalarining iqtisodiy samaradorligiga ta’sir etuvchi omillar ichki va tashqi 
omillarga ajratiladi. Ichki omillarga, avvalo, avtoparkning eskirishi kiradi, bu holat yoqilg‘i sarfi va ta’mirlash 
xarajatlarini oshirib, avtomobillarning bekor turishiga olib keladi hamda natijada tannarxning ortishi va foydaning 
kamayishiga sabab bo‘ladi [10]. Parkdan foydalanish koeffitsiyentining pastligi ham muhim omil bo‘lib, 
avtomobillar bandligi yetarli darajada bo‘lmaganda doimiy xarajatlar bir birlik xizmatga nisbatan qimmatlashadi 
va rentabellik pasayadi [9]. Marshrut va yuk oqimini rejalashtirish sifati past bo‘lgan sharoitda bo‘sh yurish 
ko‘payib, bir xil yoqilg‘i sarfi bilan kamroq daromad olinadi, bu esa foydani qisqartiradi [12]. Shuningdek, hisob–
tahlil intizomining sustligi, ya’ni reja–fakt tahlili, normativ sarflar hamda yo‘nalish, avtomobil va haydovchi 
kesimida tahlilning yetishmasligi xarajatlarni oshirayotgan bo‘g‘inlarni aniqlash imkonini cheklaydi va boshqaruv 
qarorlarining samaradorligini pasaytiradi [10].

Tashqi omillar qatoriga yoqilg‘i narxlari va ehtiyot qismlar bozoridagi tebranishlar, yo‘l infratuzilmasining 
holati va tirbandliklar, talabning mavsumiyligi hamda yuk oqimining notekisligi, shuningdek, normativ-huquqiy 
talablar va tarif muhitidagi o‘zgarishlar kiradi [8]. Shu nuqtai nazardan, O‘zbekistonda avtomobil transporti 
xizmatlar bozoridagi ulush yuqori bo‘lishiga qaramay, korxona darajasida rentabellikni oshirish ko‘proq ichki 
omillar — xarajatlar hisobi, parkdan foydalanish darajasi va rejalashtirish sifati bilan belgilanadi [10].

Xorijiy amaliyotda iqtisodiy ko‘rsatkichlarni yaxshilashning eng keng tarqalgan mexanizmlaridan biri 
telematika texnologiyalarini (GPS/OBD), haydovchi xulq-atvorini monitoring qilish hamda marshrutlarni 
optimallashtirishni boshqaruv qarorlariga bog‘lashdan iborat. Transport Canada tomonidan yuk tashish 
sohasida o‘tkazilgan amaliy tadqiqotlar va AQSh Transport vazirligi (DOT) hisobotlarida haydovchilar malakasini 
oshirish va elektron monitoring orqali bekor ishlash (idling) hamda tezlik rejimi buzilishlarini kamaytirish 
natijasida yoqilg‘i sarfi sezilarli darajada qisqargani qayd etiladi. Bu jarayonda iqtisodiy samara ikki yo‘nalishda 
namoyon bo‘ladi: yoqilg‘i xarajatlari kamayadi va texnik xizmat ko‘rsatish xarajatlari qisqaradi, chunki agressiv 
haydash va me’yordan ortiq yuklama nosozlik ehtimolini oshiradi [13]. Marshrut optimallashtirish bo‘yicha ilmiy 
adabiyotlarda xarajatlarni hisoblashda masofa bilan bir qatorda vaqt omilini ham monetizatsiya qilish (time-
value) yondashuvi taklif etilib, bu ayniqsa tirbandlik darajasi yuqori hududlarda “eng qisqa yo‘l” emas, balki “eng 
arzon yo‘l”ni tanlash imkonini beradi [12]. Yevropa tajribasida Intelligent Transport Systems (ITS) yechimlari 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 167

2026-yil, fevral. № 2-son.

harakatni boshqarish, tirbandliklarni kamaytirish va samaradorlikni oshirish orqali yoqilg‘i sarfi hamda zararli 
chiqindilarni qisqartirishga xizmat qilishi ta’kidlanadi [14]. Ushbu tajribalar O‘zbekiston sharoitida ham tatbiq 
etilishi mumkin, biroq buning uchun telematika ma’lumotlari faqat hisobot shaklida qolib ketmasdan, xarajatlarni 
pasaytirishga xizmat qiluvchi boshqaruv qarorlariga — KPI tizimi, normativlar hamda rag‘bat va javobgarlik 
mexanizmlariga — aylantirilishi muhimdir [13].

Taqqoslash natijalari shuni ko‘rsatadiki, O‘zbekistonda avtotransport korxonalarining asosiy iqtisodiy 
“rezerv”lari ko‘pincha tashqi muhitdan ko‘ra korxona ichida — xarajatlar hisobini chuqurlashtirish, parkdan 
foydalanishni oshirish, bo‘sh yurish va bekor turishni kamaytirish hamda yoqilg‘i sarfini normativlar asosida 
boshqarish orqali aniqlanadi [10]. Xorijiy tajribadagi telematika va optimallashtirish amaliyoti esa aynan ushbu 
ichki rezervlarni tezroq aniqlash, raqamlashtirish va ularni boshqaruv sikliga samarali bog‘lash imkoniyati bilan 
ajralib turadi [14].

X U L O S A  V A  T A K L I F L A R
O‘tkazilgan tadqiqot natijalariga ko‘ra, avtotransport korxonalarining iqtisodiy ko‘rsatkichlarini yaxshilash bir 

qator tizimli chora-tadbirlarni amalga oshirishni talab etadi. Avvalo, transport vositalarini yangilash va energiya 
tejamkor texnologiyalarni joriy etish orqali ekspluatatsiya xarajatlarini kamaytirish lozim. Shuningdek, yoqilg‘i 
sarfini nazorat qilish hamda marshrutlarni optimallashtirish iqtisodiy samaradorlikni oshirishga xizmat qiladi.

Bundan tashqari, mehnat unumdorligini oshirish, raqamli boshqaruv va monitoring tizimlarini joriy etish, 
iqtisodiy tahlil asosida qarorlar qabul qilish amaliyotini kuchaytirish zarur. Ushbu takliflarni amaliyotga tatbiq 
etish avtotransport korxonalarining moliyaviy barqarorligini mustahkamlash hamda transport xizmatlari sifatini 
oshirish imkonini beradi.

Mazkur maqolada avtotransport korxonalarining iqtisodiy ko‘rsatkichlari va ularning samaradorligiga ta’sir 
etuvchi omillar kompleks tahlil qilindi. Tadqiqot jarayonida korxonalar faoliyatining asosiy iqtisodiy ko‘rsatkichlari 
— transport xizmatlari hajmi, tannarx, foyda, rentabellik, mehnat unumdorligi, asosiy fondlardan foydalanish 
darajasi hamda avtoparkdan foydalanish samaradorligi — o‘zaro uzviy bog‘liq ekanligi aniqlandi. Ushbu 
ko‘rsatkichlarning barqaror o‘sishi korxona faoliyatini samarali tashkil etish, resurslardan oqilona foydalanish 
va boshqaruv tizimini takomillashtirish bilan bevosita bog‘liqligi asoslab berildi.

Tahlil natijalari shuni ko‘rsatdiki, avtotransport korxonalarida iqtisodiy samaradorlikka ta’sir etuvchi omillar 
tarkibida texnik-iqtisodiy, tashkiliy-boshqaruv hamda tashqi muhit omillari yetakchi o‘rin egallaydi. Xususan, 
transport vositalarining texnik holati, yoqilg‘i va ehtiyot qismlar sarfi, reyslarning rejalashtirilishi, logistika 
jarayonlarining optimallashtirilishi hamda raqamli boshqaruv texnologiyalaridan foydalanish darajasi korxona 
xarajatlarini kamaytirish va moliyaviy natijalarni yaxshilashda muhim ahamiyat kasb etadi. Shuningdek, mehnat 
resurslaridan samarali foydalanish, haydovchilar va texnik xodimlarning kasbiy malakasini oshirish ham iqtisodiy 
ko‘rsatkichlarning yaxshilanishiga ijobiy ta’sir ko‘rsatishi aniqlandi.

O‘tkazilgan tahlillar asosida avtotransport korxonalari iqtisodiy ko‘rsatkichlarini yaxshilash uchun bir qator 
amaliy tavsiyalar ishlab chiqildi. Jumladan, avtoparkni bosqichma-bosqich yangilash, texnik xizmat ko‘rsatish 
tizimini modernizatsiya qilish, yoqilg‘i sarfini nazorat qilish mexanizmlarini kuchaytirish, logistika jarayonlari 
va reyslarni rejalashtirishda zamonaviy axborot texnologiyalaridan foydalanish maqsadga muvofiqdir. Bundan 
tashqari, boshqaruv qarorlarini qabul qilishda iqtisodiy tahlil natijalariga tayangan holda strategik rejalashtirishni 
yo‘lga qo‘yish korxonalar faoliyatining barqarorligini ta’minlashga xizmat qiladi.

Xulosa qilib aytganda, avtotransport korxonalarining iqtisodiy ko‘rsatkichlarini yaxshilash faqat reyslar 
sonini oshirish bilan cheklanmasdan, xarajatlarni maqbullashtirish, resurslardan samarali foydalanish va 
boshqaruv tizimini izchil takomillashtirish orqali amalga oshirilishi lozim. Mazkur tadqiqot natijalari avtotransport 
korxonalari faoliyatini rivojlantirish, ularning raqobatbardoshligini oshirish hamda transport xizmatlari bozorida 
barqaror o‘rin egallashiga xizmat qilishi bilan muhim ilmiy-amaliy ahamiyatga ega.

